
VENDIM 

Nr. 561, Datë 15.10.2018 

“Për disa rekomandime dhe mbylljen e hetimit paraprak në tregun e sigurimit të 

detyrueshëm motorik për përgjegjësinë ndaj palëve të treta për produktin TPL e 

brendshme” 

 

Komisioni i Konkurrencës me pjesëmarrjen e: 

Znj.      Juliana LATIFI Kryetar 

Z. Eduard YPI             Zv/Kryetar 

Znj. Leida MATJA             Anëtar 

Znj. Adriana BERBERI Anëtar 

Z. Helidon BUSHATI Anëtar 

Në mbledhjen e tij të datës 15.10.2018, shqyrtoi çështjen me: 

Objekti: Dhënia e disa rekomandime dhe mbyllja e hetimit paraprak në tregun 

e sigurimit të detyrueshëm motorik për përgjegjësinë ndaj palëve të 

treta për produktin TPL e brendshme. 

 

Baza ligjore: 

 

Neni 24, shkronja (d), neni 26, neni 42 dhe neni 43 pika (5) të Ligjit 

Nr. 9121, datë 28.07.2003 “Për Mbrojtjen e Konkurrencës”, i 

ndryshuar (Ligji Nr. 9121/2003). 

 

Komisioni i Konkurrencës, pas shqyrtimit të raportit mbi hetimin paraprak në tregun e 

sigurimit të detyrueshëm motorik për përgjegjësinë ndaj palëve të treta për produktin TPL e 

brendshme dhe relacionit të Sekretarit të Përgjithshëm mbi procedurën e hetimin paraprak, 

 

VËREN SE: 

I. Procedura e ndjekur 

 

1. Komisioni i Konkurrencës, me anë të Vendimit Nr. 509, datë 02.05.2018 ka vendosur 

të miratojë hapjen e procedurës së hetimit paraprak në tregun e sigurimit të detyrueshëm 

motorik për përgjegjësinë ndaj palëve të treta për produktin TPL e brendshme.  

2. Në bazë të nenit 35 dhe 36 të Ligjit Nr. 9121/2003 “Për Mbrojtjen e Konkurrencës”, i 

ndryshuar dhe Autorizimit të Komisionit të Konkurrencës, Grupi i Inspektimit gjatë periudhës 

së hetimit paraprak procedoi me kryerjen e inspektimeve pranë ndërmarrjeve që ushtrojnë 

veprimtarinë e tyre në tregun e sigurimit të detyrueshëm motorik për përgjegjësinë ndaj palëve 

të treta, për produktin TPL e brendshme. Qëllimi i inspektimeve ishte grumbullimi i fakteve 

dhe të dhënave të nevojshme në funksion të hetimit paraprak në tregun e sigurimit. 

3. Për mbledhjen e fakteve dhe të dhënave të nevojshme në lidhje me hetimin, bazuar në 

nenet 33 dhe 34 të Ligjit nr. 9121/2003 janë kërkuar të dhëna dhe informacion nga ndërmarrjet 

e sigurimeve dhe AMF. 

II. Periudha e Hetimit dhe ndërmarrjet nën hetim  

4. Procedura e Hetimit Paraprak e hapur me Vendimin e Komisionit të Konkurrencës Nr. 

509, datë 02.05.2018, “Për hapjen e hetimit paraprak në tregun e tregtimit tregun e Sigurimit 

të detyrueshëm motorik për përgjegjësitë nga palët e treta për produktin TPL e brendshme”, 

përfshin periudhën 01 Janar 2017 deri në 30 Prill 2018. 

 

5. Ndërmarrje nën hetim janë shoqëritë e sigurimit: Sigal Uniqa Group Austria SHA, 

Sigma Vienna Insurance Group SHA, Atlantik SHA SHA, Intersig Vienna Insurance Group 

SHA, Alb-Siguracion SHA, INSIG SHA, Eurosig SHA dhe Ansig SHA. 

III. Tregu Përkatës 

6. Tregu përkatës i produktit do të konsiderohet tregu i sigurimit të detyrueshëm motorik 

ndaj palëve të treta për produktin TPL e brendshme.  

7. Tregu përkatës gjeografik do të konsiderohet tregu i brendshëm, pra territori i 

Republikës së Shqipërisë. 

IV. Struktura e Tregut 

8. Produkti MTPL e brendshme, në vitin 2017 (krahasuar me vitin 2016) pati një rritje 

prej XXX% të volumit të primeve të shkruara bruto. Gjatë vitit 2016 vlera e primeve të shkruara 

bruto në sigurimin e MTPL së brendshme ka qenë XXX mijë lekë, ndërsa në vitin 2017 arriti 

në XXX mijë lekë. Rritjen më të madhe e ka patur ndërmarrja Insig me XXX%; Albsig me 

XXX%; Intersig me XXX% dhe Sigal me XXX%. Për të vlerësuar dinamikën e pjesëve të 

tregut, ndryshimin e volumit të shitjeve dhe shkallën e përqendrimit, janë vlerësuar të dhënat e 

administruara nga faqja e AMF-së. 

9. Tregu i sigurimit të detyrueshëm motorik MTPL rezulton se ka një tregues përqendrimi 

HHI = XXX për vitin 2016 dhe XXX për vitin 2017. Referuar këtij treguesi rezulton se jemi 

përballë një tregu me një tregues të moderuar përqendrimi dhe me një rënie të lehtë për vitin 

2017. 

10. Treguesi i përqendrimit për periudhën 4 mujore 2017 dhe 4 mujore 2018 (Janar – Prill 

2018) rezulton me një HHI = XXX për 4 mujorin e parë 2017 dhe XXX për 4 mujorin e parë 

2018. Referuar këtij treguesi rezulton se jemi përballë një tregu me një tregues të moderuar për 

sa i përket përqendrimit dhe me një rënie të lehtë për 4 mujorin e parë të vitit 2018. 

V. Analiza e Sjelljes së ndërmarrjeve në tregun përkatës 

11. Në kuadër të hetimit paraprak është vlerësuar sjellja e ndërmarrjeve në tregun përkatës 

për të parë nëse jemi para rastit të një marrëveshje të ndaluar, e cila mund të sjellë kufizimin e 

konkurrencës në treg, referuar nenit 4, apo sjellje të tjera në kundërshtim me Ligjin Nr. 

9121/2003 “Për Mbrojtjen e Konkurrencës”.  

12. Secila kompani bën llogaritjen aktuariale të primit të pastër në fillim të çdo viti dhe 

AMF-ja, brenda muajit mars të çdo viti, miraton primet e rrezikut për llogaritjen e 

provigjioneve teknike për sigurimin e detyrueshëm të përgjegjësisë së pronarit të mjetit motorik 

për dëmet që u shkaktohen palëve të treta nga përdorimi i këtij mjeti. Tabela e tarifave të primit 

të rrezikut të përllogaritura në lekë e miratuar nga AMF me vendim dhe që duhet ta zbatojnë 

të gjitha ndërmarrjet është e njëjtë.  

13. Nga vlerësimi i informacionit të dërguar nga kompanitë e sigurimit, rezulton se primet 

e rrezikut të përllogaritura nga aktuarët e secilës ndërmarrje janë të ndryshme nga njëra tjetra. 

AMF-ja, në vijim të raporteve aktuariale mbi llogaritjen e primit të rrezikut të përpiluara nga 

secila ndërmarrje, me vendim miraton primin e rrezikut për përllogaritjen e provigjoneve 

teknike për sigurimin e detyrueshëm MTPL në nivel tregu, i cili është i njëjtë për të gjitha 

ndërmarrjet. 

14. Nga analiza e primeve të rrezikut dhe primeve të shitjes të depozituara nga ndërmarrjet 

në AMF, rezulton se llogaritja e primeve të rrezikut kryhet me qëllim përcaktimin e nivelit të 

provigjoneve të secilës ndërmarrje, por nga ana e AMF-së miratohet një prim i njëjtë rreziku 

për të gjitha ndërmarrjet për secilën klasë. Referuar Ligjit të sigurimeve ndërmarrjet i 

përcaktojnë vetë primet e shitjes duke shtuar mbi primin e rrezikut shpenzimet administrative, 

taksat dhe normën e fitimit, të cilat janë të ndryshme për secilën ndërmarrje.  

15. Nga analiza e primeve të shitjes të aplikuara gjatë vitit 2017 sipas ndërmarrjeve nga 

vlera më e vogël tek vlera më e madhe rezulton se për të gjitha produktet për të gjitha kompanitë 

ndryshimi është me XXX lekë me përjashtim të produktit C1/1 që është XXX lekë. Nga 

krahasimi i primeve të shitjes nga ndërmarrja pasardhëse në ndërmarrjen paraardhëse mesatarja 

e diferencave të primeve për të gjitha klasat është me një trend XXX lekë nga ndërmarrja në 

ndërmarrje që duke i mbledhur shkon e barabarte për të gjitha klasat për të gjitha ndërmarrjet 

me 85 lekë. 

16. Nga vlerësimi i trendit vjetor të pjesëve të tregut për vitin 2017 (periudhë hetimi) 

krahasuar me vitin 2016 (periudhë para hetimit) rezulton se pjesët e tregut për produktin MTPL, 

kanë lëvizje të vogla nën XXX%. Krahasuar me vitin 2014 lëvizjet e tregut janë më të mëdha 

si: rritje të ndërmarrjes Eurosig me XXX%; rritje të ndërmarrjes Albsig me XXX%; rritje të 

ndërmarrjes Insig me XXX%; përqendrime të ndërmarrjeve; ulje të pjesëve të tregut të Intersig 

me XXX%, Sigal me XXX% dhe Atlantik me XXX%. Treguesi i përqendrimit HHI është ulur 

dhe ngelet në një nivel të moderuar përqendrimi. 

17. Referuar informacionit të dërguar nga AMF-ja dhe ndërmarrjet nën hetim, rezulton se 

kompanitë e sigurimit tregtojnë nëpërmjet sistemit MSHM të administruar nga ndërmarrja 

“Star Broker” SHA, XXX% të policave në tregun e MTPL.  

18. Për të vlerësuar sjelljen e ndërmarrjeve të sigurimit është analizuar edhe lidhja midis 

tarifave të aplikuara nga ndërmarrjet, influenca në rezultatin financiar, lidhjen midis pjesëve të 

tregut dhe normave të fitimit. Sipas këtyre treguesve të performancës rezultoi se gjatë vitit 2017 

ndërmarrjet për të gjitha produktet kanë realizuar XXX mln1 lekë me një normë fitimi për të 

gjithë tregun XXX%. Norma e fitimit më e lartë është për ndërmarrjen Eurosig, e cila radhitet 

e treta për nga pjesa e tregut të produktit MTPL e brendshme. Ndërmarrja me pjesën më të 

madhe të tregut të MTPL të brendshme është Sigal, por që radhitet e dyta për nga niveli i 

normës së fitimit. Ndërmarrja Sigma që radhitet e treta për nga pjesët e tregut, përsa i përket 

normës së fitimit radhitet pothuajse me një normë fitimi më të ulët se të gjitha ndërmarrjet e 

tjera. 

                                                           
1 Në këtë vlerë përfshihen të gjitha produktet e sigurimit të jetës dhe jo jetës. 



 

4 
 

VI. Funksionimi i sistemit të shitjes 

19. Funksionimi i sistemit të shitjes së kontratave të sigurimit të detyrueshëm motorik 

kryhet në zbatim të Rregullores së AMF-së për regjistrin elektronik online të shitjeve, me anë 

të së cilës bëhet e mundur që të dhënat e kërkesës për shitje nga shoqëritë e sigurimit të vijnë 

në kohë reale në Regjistrin Elektronik Online të Shitjeve dhe për çdo kërkesë programi 

gjeneron një numër unik të rastësishëm, i cili shtypet në policë në momentin e lëshimit dhe 

shërben për të vërtetuar raportimin e policës në bazën e të dhënave qendrore të AMF-së. Afatet 

e vlefshmërisë së policës nuk duhet të fillojnë më vonë se 30 ditë nga data e nënshkrimit të 

policës, me përjashtim të rasteve të parashikuara në këtë rregullore.  

20. Në zbatim të Rezolutës së Kuvendit “Për vlerësimin e veprimtarisë së AMF-së për vitin 

2017”, ku Kuvendi kërkon në mënyrë të përsëritur nga AMF verifikimin e algoritmit të serverit 

dhe sistemi i IT-së në lidhje me sistemin e shitjes së të gjithë tregut, në përdorim të brokerit, i 

cili tregton TPL, Karton Jeshil dhe Kufitare, për të siguruar konkurrencë të lirë dhe pa pengesa 

për shkak të këtij algoritmi, AMF ka bërë verifikimin mbi funksionimin dhe logimin në 

sistemin e shitjeve pranë pikave të shitjes së agjentëve, ndërmjetësve dhe zyrave qendrore të 

shoqërive të sigurimit, nga ku ka konstatuar se2: 

 Të gjithë agjentët në pikat e shitjeve, për shitjen e policave TPL dhe Kufitare përdorin 

sistemin e shitjes të ndërmjetësit “Star Broket”, dhe të njëjtin sistem për shitjen e policave të 

Kartonit Jeshil të ndërmjetësit “Euro Broker”, sisteme këto të instaluara dhe konfiguruara 

veçmas për secilin ndërmjetës; 

 Agjentët nuk i aksesonin sistemet e shitjeve nëpërmjet kodeve të caktuara nga AMF, 

por nëpërmjet kodeve të hapura nga ndërmjetësit; 

 Agjentët kishin akses të kufizuar në sistem në periudha të caktuara të ditës në lidhje me 

shitjen e policave të Shoqërisë për të cilën janë licensuar, duke u detyruar që të shisnin në dy 

mënyra: 

a) Të shisnin polica për një Shoqëri Sigurimi të ndryshme nga ajo për të cilën janë 

licensuar, polica të cilat raportohen në AMF me kode agjentësh të ndryshëm; 

b) Të shisnin jashtë sistemit duke përdorur një format të parapërgatitur në Excel, në pritje 

të hapjes së aksesit për të raportuar policat në sistem në një moment të dytë për shoqërinë e 

vetë. 

 “Star Broker” dhe “Euro Broker” kanë vënë në dispozicion të Shoqërive të Sigurimit 

sistemin e shitjeve, përkatësisht për produktet TPL, Policës Kufitare dhe Karton Jeshil, duke 

realizuar gjithë procesin e shitjes që nga magazinimi dhe administrimi i fletëve të policave, deri 

tek shitja finale e policave, me vulën e ndërmjetësit përkatës: “Star Broker” dhe “Euro Broker”. 

 Agjentët ishin të autorizuar në sistem që të shisnin në bazë të preferencës së klientëve 

dhe për shoqëri të tjera, duke sjellë mosrakordim të numrit të përdoruesve në sistemin e shitjeve 

me numrin e agjentëve të licensuar nga AMF. 

 Shoqëria e sigurimit (e përzgjedhur rastësisht) ka në funksionim një aplikacion të ndarë 

në dy module: “E-Insure”, i cili përdoret për administrimin dhe raportimin e policave të 

sigurimit; dhe “Claims”, i cili përdoret për evidentimin dhe raportimin e dëmeve të ndodhura 

për të cilat përgjigjet shoqëria. 

                                                           
2 Shkresa e AMF nr. 2375/2 prot, datë 31.08.2018, protokolluar së brendshme me nr. 411/3 prot, datë 06.09.2018. 

 Çdo agjent ka të drejtë për të shitur nga të dy sistemet (të ndërmjetësit apo të shoqërisë) 

edhe pse kryesisht përdoret sistemi i ndërmjetësve “Star Broker” dhe “Euro Broker”. Bazuar 

në vendimin menaxherial të drejtuesve të shoqërisë, agjentët ishin udhëzuar për të përdorur 

sistemin e ndërmjetësve për të shitur policat e sigurimit të detyrueshëm. 

21. Në informacionin e dërguar AMF shpjegon gjithashtu evoluimin e ndërmjetësit, ku 

sipas saj përpara dhjetorit 2017 shitjet e policave të detyrueshme motorike kryheshin 

drejtpërdrejt nga sistemi i ndërmjetësve, duke raportuar në AMF me IP e sistemit të tyre, e cila 

paraqitet me skemën Agjent – Sistemi i Ndërmjetësit – IP e Ndërmjetësit – AMF. Por, pas 

dhjetorit 2017, me urdhër të Drejtorit të Përgjithshëm Ekzekutiv të AMF, IP e ndërmjetësit u 

bllokua me qëllim ndalimin e skemës së mësipërme, e cila sipas AMF-së solli normalizimin e 

situatës me rezultat shitjen e policave nga IP-të e shoqërive. 

22. Nga inspektimet e kryera së fundi nga AMF ka rezultuar se ndërmjetësit kanë rifilluar 

punën nëpërmjet një skeme tjetër nga ajo e mëparshmja, e cila pas verifikimeve të kryera nga 

Autoriteti i Mbikëqyrjes Financiare rezulton me skemën Agjent – Sistemi i Ndërmjetësit – IP 

e Shoqërisë – AMF. Sipas kësaj skeme policat shiten fillimisht me sistemin e ndërmjetësit dhe 

më pas maskohen me IP-në e Shoqërive.  

23. Bazuar në konstatimet e mësipërme, nga ana e AMF-së është konkluduar se:  

 Shitja e policave kryhet nga sistemet e ndërmjetësve (Euro Broker dhe Star Broker), të 

cilët kanë mundësinë për të ndërhyrë në sistem. 

 Në regjistrin elektronik online të shitjeve të kontratave të sigurimit të detyrueshëm 

motorik pranë AMF-së nuk ka dhe nuk mund të ketë asnjë algoritëm, pasi sistemi është i 

ndërtuar në mënyrë të tillë që vetëm mund të raportosh polica të shitura. 

24. Referuar Ligjit Nr. 52/2014, "Për veprimtarinë e sigurimit dhe risigurimit", agjenti apo 

shoqëria e agjentëve në sigurime vepron në emër dhe për llogari të shoqërisë së sigurimit dhe 

vetëm për ato veprimtari, për të cilat është miratuar apo licensuar, si dhe nuk ka të drejtë të 

autorizojë asnjë person tjetër që të nënshkruajë kontratën e sigurimit në emër dhe për llogari të 

tij/të saj. 

25. Gjithashtu brokeri në sigurime dhe shoqëria e brokerimit në sigurime ushtrojnë 

veprimtarinë e tyre nëpërmjet negocimit me shoqërinë e sigurimit në emër dhe për llogari të 

konsumatorit (të siguruarit), për t'i mundësuar nënshkrimin e një kontrate sigurimi, sipas 

kërkesave dhe nevojave të tij. 

26. Bazuar sa më sipër agjenti dhe brokeri, si ndërmjetësa në sigurime, veprojnë në mënyrë 

të pavarur nga njëri-tjetri, duke rakorduar punën e tyre drejtpërdrejt me shoqërinë e sigurimit 

për/me të cilën ato veprojnë/negociojnë. 

27. Veprimtaria e ushtruar nga agjenti dhe brokerat janë veprimtari të pavarura nga njëra 

tjetra, të cilat lidhen drejtpërdrejt vetëm me shoqërinë e sigurimit për të cilën ato janë të 

autorizuara të operojnë. Ndërhyrja nëpërmjet ndërmjetësimit (Brokerave), në procesin e shitjes 

së policave të sigurimit të detyrueshëm motorik, nëpërmjet krijimit dhe vënies në funksion të 

sistemeve të shitjes, të ndryshme nga ato të shoqërive të sigurimit, sjell konfuzion dhe anomali 

në raportimet e bëra për shitjet në sistemin online të AMF-së dhe cenim të procesit të shitjes. 

28. Siç është konstatuar edhe nga vetë AMF-ja gjatë inspektimeve të kryera pranë 

kompanive të sigurimit, agjentëve dhe ndërmjetësve, rezulton se agjentët kryejnë shitje të 

policave të sigurimit MTPL edhe për shoqëritë e tjera të sigurimeve për të cilat nuk janë të 

licensuar. Kjo mënyrë tregtimi është në kundërshtim me Ligjin Nr. 52/2014, “Për veprimtarinë 

e sigurimit dhe risigurimit” dhe në bazë të nenit 199, pika 5 të këtij Ligji, AMF-ja mund të 

ndalojë ushtrimin e veprimtarisë së agjentit në sigurime dhe e çregjistron atë nga regjistri.  

29. Gjithashtu, nga konstatimet e inspektimeve të kryera nga AMF-ja, rezulton se në 

sistemet e shitjes të përdorura nga agjentët e kompanive të sigurimit, në periudha të caktuara 

të ditës, agjenti i një kompanie sigurimi nuk mund të shiste për kompaninë për të cilën është 

licensuar, duke u detyruar të shesë për llogari të shoqërive të tjera, gjë e cila bie në kundërshtim 

me Ligjin Nr. 52/2014, “Për veprimtarinë e sigurimit dhe risigurimit”. 

30. Edhe nga pikëpamja e nxitjes së konkurrencës në treg, kjo mundësi që u jepet agjentëve 

nga sistemi i shitjes së ndërmjetësit, për të pasur akses në informacionin e çdo kompanie 

sigurimi në treg dhe për të tregtuar për çdo kompani sigurimi, rrit transparencën e tregut, por 

mund të çojë potencialisht në koordinimin e sjelljes së kompanive të sigurimit.  

31. Për sa më sipër, AMF-ja, në bazë të kompetencave të dhëna nga Ligji Nr. 52/2014, 

duhet të marrë masat përkatëse për ndalimin e tregtimit të policave të sigurimit të detyrueshëm 

në kundërshtim me përcaktimet e këtij ligji, duke ndaluar agjentët të tregtojnë për llogari të 

kompanive të tjera të sigurimit për të cilat nuk janë të licensuar, si dhe për të lejuar shfaqjen në 

sistemin e tregtimit të agjentit vetëm të kompanisë së sigurimit për llogari të të cilit vepron. 

PËR KËTO ARSYE: 

Komisioni i Konkurrencës, bazuar në nenin 24, shkronja (d), nenin 26, nenin 43, pika 5 dhe 

nenin 70 të Ligjit Nr. 9121, datë 28.07.2003 “Për Mbrojtjen e Konkurrencës”, i ndryshuar, 

VENDOSI: 

1. Mbylljen e procedurës së hetimit paraprak në tregun e sigurimit të detyrueshëm motorik 

për përgjegjësinë ndaj palëve të treta, për produktin TPL e brendshme. 

2. Ti rekomandojë AMF-së që brenda afatit 90 ditor: 

a) Të miratojë primin e riskut për çdo kompani sigurimi mbështetur në raportin e 

përgatitur nga aktuari i kompanisë duke mos miratuar dhe orientuar një prim risku të 

njëjtë për të gjithë tregun e MTPL; 

b) Të verifikojnë nëse tregtimi i TPL në sistemet e tyre të shitjeve është në 

përputhje me rregullat e sjelljes së tregut të miratuara nga AMF, me qëllim shmangien 

e pasojave të padëshiruara për konkurrencën në treg; 

c) Të marrë masat për ndalimin e tregtimit të policave të sigurimit të detyrueshëm 

në kundërshtim me përcaktimet e Ligjit Nr. 52/2014 “Për veprimtarinë e sigurimit dhe 

risigurimit”; 

d) Të marrë masat për të lejuar shfaqjen në sistemet e tregtimit që përdoren nga 

agjentët vetëm të kompanisë së sigurimit për llogari të të cilit vepron;  

e) Të ndalojë agjentët të tregtojnë për llogari të kompanive të tjera të sigurimit për 

të cilat nuk janë të licensuar; 

f) Në sistemet e tregtimit të policave të sigurimit të detyrueshëm të shmangen 

ndërhyrjet që nuk janë në përputhje me aktet nënligjore dhe rregullat e vendosura nga 

AMF, me qëllim shmangien e një koordinimi të mundshëm të sjelljes midis 

ndërmarrjeve konkurrente. 

g) Të parashtrojë përpara Autoritetit të Konkurrencës duke kërkuar fillimin e 

procedurave përkatëse ligjore për çdo rast për të cilin konstaton sjellje antikonkurruese 

nga ana e ndërmarrjeve që ushtrojnë veprimtari në tregun e sigurimit të detyrueshëm 

motorik për përgjegjësinë ndaj palëve të treta; 

3. Për nxitjen e konkurrencës së lirë dhe efektive në treg, si dhe për të shmangur çdo sjellje 

të mundshme anti konkurruese, ndërmarrjet që ushtrojnë aktivitet në tregun e sigurimit të 

detyrueshëm motorik për përgjegjësinë ndaj palëve të treta, brenda afatit 90 ditor: 

a) Të ndalojnë tregtimin e policave të sigurimit të detyrueshëm në kundërshtim me 

përcaktimet e Ligjit Nr. 52/2014 “Për veprimtarinë e sigurimit dhe risigurimit”; 

b) Sistemet që përdorin kompanitë e sigurimit dhe agjentët/punonjësit e tyre për tregtimin 

e policave të sigurimit të detyrueshëm të lejojnë shfaqjen vetëm të kompanisë së sigurimit 

për llogari të të cilit vepron; 

c) Agjentët/punonjësit e kompanive të sigurimit të tregtojnë vetëm për llogari të 

kompanisë së sigurimit për të cilën është licensuar; 

d) Në sistemet e tregtimit të policave të sigurimit të detyrueshëm të shmangen ndërhyrjet 

që nuk janë në përputhje me aktet nënligjore dhe rregullat e vendosura nga AMF, me qëllim 

shmangien e një koordinimi të mundshëm të sjelljes midis ndërmarrjeve konkurrente. 

4. Ndërmarrja “Star Broker” SHA të ushtrojë aktivitet në tregun e sigurimit të 

detyrueshëm motorik për përgjegjësinë ndaj palëve të treta, në mbrojtje të interesave të 

konsumatorit, sipas përcaktimeve të Ligjit Nr. 52/2014 “Për veprimtarinë e sigurimit dhe 

risigurimit”, si dhe duke zbatuar rregullat e miratuara nga AMF-ja. 

5. Monitorimin e tregut të sigurimit të detyrueshëm motorik për përgjegjësinë ndaj palëve 

të treta nga Autoriteti i Konkurrencës për një periudhë 6 (gjashtë) mujore; 

6. Ngarkohet Sekretari i Përgjithshëm për zbatimin e këtij vendimi dhe njoftimin e palëve 

të interesuara. 

Ky vendim hyn në fuqi menjëherë. 

 

KOMISIONI I KONKURRENCËS 


